
					Prawfddarllenwyd y dudalen hon


Di oed wrtho y d'wedai

Yn bwyllgar, foesgar ddifai,

"Bydd gefnog, hardd d'wysog da,

"Chwai anmharch ni chei yma;

"O dwrf y cadau dirfawr

"Tro i mewn, rhag y taro mawr;

"Tyred, cei, f'arglwydd tirion,

"Bob lles yn y babell hon."

I mewn y daeth mewn mynyd awr

Yn llonfwyn i'r babell wenfawr:

Mewn serchlon ufuddlon fodd,

Da odiaeth, wrthi d'wedodd,



"Wraig dda, dioda fi â dw'r——tòr syched

"Hen elyn caled sy'n wael enciliwr."



Yn lle dw'r, heb un llid oriog—na gwg,

Nac agwedd afrywiog,

Rhoes hithau'n fwyn i'r llwynog—i'w foddio,

'N helaethwych yno laeth o'i chynog.



Wed'yn ar ffrwst, ni oedodd,

Tan wrthban, druan, ymdrodd,

A gwareiddiawg orweddodd—mewn cornel,

Tremyg osgel, nes y trwm gysgodd.



Ar ol i'r blaidd delffaidd du—ystyfnig,

Milain, eiddig, lwyr ymlonyddu,

Hithau'n ddisorth mewn morthwyl

Gydiai'n hawdd, gyda iawn hwyl,

A hoel hir, meddir, mewn modd

Gwir hyddestl a gyrhaeddodd;

Pur hylaw pwyai'r hoelen

Yn bost drwy esgyrn ei ben!

